А П Р Е Л Ь


1. Преподобныя Марии Египтяныни.{D} Преподобнаго Евфимия, Суздальскаго чудотворца.


Тропарь преподобней Марии, глас 8.


В тебе, мати:


Кондак, глас 4.


Подобен: Вознесыйся:


Греха мглы избежавши, покаяния светом озаривши твое сердце, славная, пришла еси ко Христу, Сего Всенепорочную и Святую Матерь, Молитвенницу Милостивную принесла еси. Отонудуже и прегрешений обрела еси оставление, и со Ангелы присно срадуешися.


Тропарь преподобному Евфимию, глас 3.


Яко светозарная звезда пришел еси от востока на запад, оставив отечество твое Нижний Новград, и дошед Богоспасаемаго града Суждаля, в нем обитель сотворил еси, и собрал еси монахов множества, и прием дар чудес от Бога, отче Евфимие, был еси о Христе собеседник и спостник преподобному Сергию. С нимже у Христа Бога испроси душам нашым велию милость.


Кондак, глас 2.


Подобен: Вышних ища:


Волнений множества невлажно преходя, безплотныя враги струями слез твоих погрузил еси, Богомудре Евфимие, преподобне. Тем и чудес дар приял еси, моли непрестанно о всех нас.





2. Преподобнаго Тита, чудотворца.


Тропарь, глас 8.


В тебе, отче:


Кондак, глас 4:


Подобен: Явился еси:


Жития молву оставил еси, и тихо все житие твое пожив мудре, к Богу прешел еси, чудоносче отче наш, Тите преподобне.





3. Преподобнаго Никиты, игумена Мидикийскаго, исповедника.


Тропарь, глас 8.


В тебе, отче:


Кондак, глас 2.


Подобен: Вышних ища:


Небесный ум и житие стяжав, сияеши ясно, якоже солнце, светлостию дел просвещаеши сущыя во тьме житейстей, отче Никито, и приводя всех к Богу, моли непрестано о всех нас.





4. Преподобнаго Иосифа песнописца и Георгия, иже в Малеи.


Тропарь, глас 8.


В тебе, отче:


Кондак, глас 4.


Подобен: Вознесыйся:


Покаяния источник неисчерпаемый, утешения податель нескончаемаго, и умиления пучина еси, Иосифе, слезы нам подаждь покаяния Божественнаго, имиже утешение зде плачущися обрящем от Бога, твоея помощи просяще, святе.





5. Святых мученик Феодула и Агафопода и иже с ними.


Тропарь и кондак общие мучеником.


6. Иже во святых отца нашего Евтихия, патриарха Констанинаграда. {+} Преставление иже во святых отца нашего равноапостольнаго Мефодия, учителя Словенскаго.


Тропарь Евтихию, глас 4.


Правило веры:


Кондак, глас 8.


Божественнаго верно Евтихия вси поюще людие, любовию да ублажим, яко пастыря велика и служителя, и учителя премудра, и прогонителя ересей: молит бо Господа о всех нас.





Тропарь Мефодию, глас 4.


Святителя Твоего, Христе, творяще светло торжество успения, милости Твоея свыше подаждь, отверзи же Царствия двери, разреши же юзы наша многих грехов, ходатайством святаго Твоего ученика, отца нашего.


Кондак, глас 2.


Божественна и верна Мефодия вси воспоим людие, и любовию ублажим, яко пастыря великаго словеном, служителя Троицы честна, прогонителя ереси, молит бо ся о всех нас.





7. Преподобнаго Георгия, исповедника, епископа Митилинскаго. Преподобнаго Даниила Переяславскаго.


Тропарь, глас 4.


Правило веры:


Кондак, глас 2:


Божественный гром, труба духовная, веры насадителю и отсекателю ересей, Троицы угодниче, великий святителю Георгие, со Ангелы предстоя присно, моли непрестанно о всех нас.


8. Святых апостол Иродиона, Агава, Руфа и иже с ними. Преподобнаго Нифонта, епископа Новгородскаго, чудотворца Печерскаго.


Тропарь, глас 3


Апостоли святии:


Кондак, глас 2


Подобен: Вышних ищя:


Явистеся Христовы ученицы и Апостоли всечестнии, Иродионе славне, Агаве и Руфе, Асинкрите, Флегонте со Ермом: присно молитеся Господеви, подати нам согрешений прощение поющым вас.


Тропарь преподобному Нифонту, глас 3


Яко сый нравом православных Восточныя Церкве преданий истинный защитник, сподобился еси великаго во отцех Феодосия видети по смерти, яко жива, возвещающа тебе Царствия Небеснаго наследие, егоже неизреченных доброт ныне с ним неразлучно наслаждаяся, моли и о нас, чадех своих, Нифонте прехвальне.


Кондак, глас 5


Ревности древних отец в твердом истин догмат хранении подобяся, крепкоумне Нифонте, не восхотел еси восхитившему самовольне престол митрополии Климу сослужитель быти, избранному же на се от всех, покорся, священнолепне с ним служйи еси, и жизнь свою скончав, обрел еси бесконечное Царство Христово.


9. Святаго мученика Евпсихия.


Тропарь, глас 4


Мученик Твой Господи:


Кондак, глас 2


Звезда светлая явился еси, непрелестная мiрови, Солнца Христа возвещающи, зарями твоими, страстотерпче Евпсихие, и прелесть погасил еси всю: нам же подаеши свет, моляся непрестанно о всех нас.


10. Святых мучеников Терентия, Помпия и иже с ними.


Тропарь, глас 4


Мученицы Твой, Господи:


Кондак, глас 2


Подобен: В молитвах:


Мученическая честная память прииде днесь, веселящи всяческая Терентия премудраго и дружины его. Тепле убо стецемся, да приимем исцеления: сий бо благодать от Бога прияша Духа Святаго, исцелати недуги душ нашых.





11. Святаго священномученика Антипы, епископа Пергама Асийскаго.


Тропарь, глас 4


Идольския лести упразднил еси, Антипо, и диавольскую поправ силу, пред богоборцы дерзновенно Христа исповедал еси. Темже со Ангельскими чины в вышних водворяяся, Владыце всех славословие принося, и о нас молебное благодарение предлагаеши, благодать цельбы даруя. Сего ради тя чтим, священномучениче Антипо, моли Христа Бога, да спасет душы наша.


Кондак, глас 4


Подобен: Вознесыйся:


Апостолов сопрестольник и святителей украшение был еси, блаженне, мученически прославився, возсиял еси якоже солнце, всех просвещая, Антипо священне, разрушил еси безбожия нощь глубокую: сего ради тя почитаем яко Божественнаго суща священномученика и целеб подателя.





12. Преподобнаго Василия, исповедника, епископа Парийскаго.


Тропарь, глас 4


Правило веры:


Кондак, глас 2


Подобен: Вышних ищя:


Вышняго светом озарився, блаженне, просвещаеши вся, иже любовию чествующыя твое, отче, честное страдание, Василие священнострадальне, моли Христа Бога непрестанно о всех нас.


13. Святаго священномученика Артемона и иже с ним.





Тропарь и кондак общие мученику


14. Иже во святых отца нашего Мартина, исповедника, папы Римскаго. {+)} Святых мученик Антония, Иоанна и Евстафия, Виленских и Литовских чудотворцев.


Тропарь мучеником, глас 4


Иже земных чести и славы отвергшеся, доблии и честнии страдальцы, веры ради крепко и мужественно муки претерпесте, на смерть себе вдаше за Живот всех Владыку. Темже и Христос преславно столпом облачным с небесе вас озари, и почестьми и венцы от Престола Славы венча. Со Ангелы Тому предстояще, молите спастися душам нашым.


Ин тропарь, глас тойже


От корене неплодна, преблаженнии, возрастивше Православныя веры ветви, первомучеником тезоименитии явистеся, злаго бо и нечестиваго князя ярости не убоястеся, повелевающа Христа отрещися. Сего ради мученическия венцы приемше, и со Ангелы Престолу Владычню предстояще, о нас молитеся, преблаженнии, православно чтущих святую память вашу.


Кондак, глас 3


Отеческую прелесть оставльше, святии, приведостеся Христови, всем души усердием стасте мужемудренно до смерти. Темже и взясте победы почесть воистину, о всех Владыку нашего непрестанно моляще.


15. Святых апостолов Аристарха, Пуда и Трофима.


Тропарь, глас 3


Апостоли святии:


Кондак, глас 4


Подобен: Явился еси:


Явися апостольский честный сей праздник, просвещая нас и греховную мглу прогоняя, зовущым: явися Свет и прииде избавление.


16. Святых мучениц дев: Агапии, Ирины и Хионии.


Тропарь, глас 1.


Агницы словесныя, Агнцу и Пастырю приведостеся мучением ко Христу, течение скончавше и веру соблюдше. Темже днесь радостною душею совершаем, досточуднии, святую вашу память, Христа величающе.


Кондак, глас 4-й.


Крепко душу, Ирино, ополчила еси верою, яве лукаваго посрамивше, и ко Христу привела еси тмы людей множества, блаженная, и порфиру от кровей носящи, со Ангелы ныне веселишися.


17. Преподобнаго Симеона, иже в Персиде. Преподобнаго Акакия, епископа Мелитинскаго. {D} Преподобнаго Зосимы, игумена Соловецкаго.


Тропарь преподобному Зосиме, глас 4


Изволением Божественнаго разума вселился еси в пустыню, и тамо вперив ум твой в небесная обители, равно Ангелом житие на земли пожив, в молитвах и трудех и пощениих образ был еси твоим учеником. Отонудуже Бог, видя твое благое изволение, умножи тебе чада в пустыни, слез твоих теченьми напаяемей, но яко имеяй дерзновение к Богу, поминай стадо, еже собрал еси, мудре, и не забуди якоже обещался еси, посещая чад твоих, Зосимо, преподобне отче наш.


Кондак, глас 8


Христовою любовию уязвився, преподобне, и Того крест славный на рамо взем понесл еси, божественне вооружився, и непрестанныя молитвы яко копие в руце имый, крепко ссекл еси бесовская ополчения. Тем зовем ти: радуйся, преподобне отче Зосимо, монахов удобрение.


18 Преподобнаго Иоанна, ученика святаго Григория Декаполита.


Тропарь, глас 8


В тебе, отче:


Кондак, глас 4


Подобен: Вознесыйся:


Воздержанием, отче, житие украсив и плоть умертвил еси, темже и победил еси вражия прилоги, преблаженне, и прешел еси к Богу в безскорбный и вечный живот, яко достоин наследник, Иоанне, Емуже молися спастися нам.


19. Преподобнаго Иоанна Ветхопещерника.


Тропарь и кондак общие преподобному


20. Преподобнаго. Феодора Трихины. Преподобнаго Александра Ошевенскаго.


Тропарь, глас 8


В тебе, отче:


Кондак, глас 4


Подобен: Явился еси:


Явился еси предивен житием, Феодоре, мудре отче, власяными рубы изменив, паче царских сокровищ, яже на земли, сего ради небесную одежду восприял еси, присно моли о нас, преподобне.


21. Святаго священномученика Ианнуария и иже с ним. Святаго священномученика Феодора, иже в Пергии.


Тропарь, глас 4


И нравом причастник:


Кондак, глас 3


Священия помазанием и мучения кровию украсистеся, славнии Ианнуарие и Феодоре, и сияете всюду в вышних ликующе, и нас назирайте во храм ваш пришедшыя и в нем непрестанно зовущыя: всех нас соблюдите, моляще Человеколюбца Бога.





22. Преподобнаго Феодора Сикеота. И пренесение мощей благовернаго великаго князя Всеволода, нареченнаго во святом крещении Гавриила.


Тропарь преподобному Феодору, глас 2 


Познан быв, от пелен освящен, и явлься благодатей исполнен, чудесы мiр озарил еси и демонов множество отгнал еси, священнодетелю Феодоре: темже о нас молися Господеви.


Кондак, глас 3


Подобен: Дева днесь:


Яко на огненную колесницу добродетельми, Богоносе, возшед, востекл еси на небесная жилища, яко Ангел с человеки пожил еси, и яко человек со Ангелы окрест ликовствуеши, сего ради показался еси чудес Божественное приятелище, Феодоре, преподобне.





23.{+)} Святаго славнаго великомученика, победоносца и чудотворца Георгия. Святыя мученицы благоверныя царицы Александры.


Тропарь, глас 4


Яко пленных свободитель и нищих защититель, немощствующих врач, православным поборниче, победоносче великомучениче Георгие, моли Христа Бога, спастися душам нашым.


Ин тропарь, глас тойже


Подвигом добрым подвизался еси, страстотерпче Христов, верою, и мучителей обличил еси нечестие, жертва же благоприятна Богу принеслся еси, темже и венец приял еси победы, и молитвами, святе, твоими всем подаеши прегрешений прощение.


Кондак, глас 4


Подобен: Вознесыйся:


Возделан от Бога показался еси благочестия делатель честнейший, добродетелей рукояти собрав себе, сеяв бо в слезах, веселием жнеши, страдальчествовав же кровию, Христа приял еси, и молитвами, святе, твоими всем подаеши прегрешений прощение.





24. Святаго мученика Саввы Стратилата.


Тропарь, глас 5


Земнаго сана пояс оставив и почести, страдальче, пред мучителем, льстивым царем, Христа Бога суща исповедал еси, и Того ради многа страдания подъял еси, славне, тем прекрасным победы венцем увязлся еси от Царя всех царствующаго, с небесными вои светло преукрашен. Предстоя Тому, Савво, моли, да  спасет душы наша.


Кондак, глас 4


Подобен: Вознесыйся:


Непобедимый явлься, стратилат, варварския козни победил еси, и страдальчествовав славне твердейши, множество врагов невидимых поборил еси: темже венец исплел еси победы, о нас моли Христа, Савво всеблаженне, верою почитающих тя.


25.{+} Святаго Апостола и Евангелиста Марка.


Тропарь, глас 3


У верховнаго Петра научився, апостол Христов был еси, и яко солнце странам возсиял еси, александриом удобрение быв, блаженне. Тобою Египет от прелести свободися, евангельским твоим учением просвещ вся, яко свет, столп церковный. Сего ради твою память чтуще, светло празднуем, Марко, богогласе: моли тобою благовестимаго Бога, да согрешений оставление подаст душам нашым.


Кондак, глас 2


Подобен: Вышних ищя:


С высоты приим благодать Духа, риторская плетения разрушил еси, Апостоле, и языки вся уловив, Марко всеславне, твоему Владыке привел еси, Божественное проповедав Евангелие.


26. Святаго священномученика Василия, епископа Амасийскаго. {D} Иже во святых отца нашего Стефана, епископа Пермскаго.


Тропарь священиомученику, глас 4


И нравом причастник:


Кондак, глас тойже


Подобен: Явился еси:


Царево повеление преобидев, Царство Небесное получил еси, Василие, в немже ликуя, поминай нас чтущих память твою, священноиучениче.


Тропарь святителю, глас 4


Божественным желанием от юнаго возраста, Стефане премудре, разжегся, ярем Христов взял еси, и людей оляденевшая древле неверием сердца, Божественное семя в них сеяв, евангельски духовне породил еси. Темже преславную твою память почитающе, молим тя: моли Егоже проповедал еси, да спасет душы наша.


Кондак, глас 8


Подобен: Взбранной:


Самозванен не ищущым тебе, святителю, обрелся еси, люди от идольския лести свободив, ко Христове вере привел еси, и волхва пансотника посрамил еси, темже и первый епископ и учитель Перми был еси. Сего ради духовная твоя чада, яко тобою избавльшеся от идол, благодарная тебе возопием: радуйся, Стефане, учителю премудрый,





27.{D} Святаго апостола священномученика Симеона, сродника Господня.


Тропарь, глас 1


Христова тя сродника, Симеоне священноначальниче, и мученика тверда священно восхваляем, прелесть потребившаго и веру соблюдшаго. Темже днесь всесвятую твою память празднующе, грехов разрешение молитвами твоими приемлем.


Кондак, глас 4


Подобен: Явился еси:


Яко звезду превелию, Церковь имущи днесь богоглаголиваго Симеона, световодится зовущи: радуйся, мучеников честный венче.





28. Святых апостол Иасона и Сосипатра. Святых мученик Дады, Максима и Кинтилиана (Квинтилиана).


Тропарь апостолом, глас 3


Апостоли святии:


Кондак, глас 4


Подобен: Явился еси:


Явистеся яко звезды пресветлыя, просвещающе всю вселенную светом проповедания, Апостоли Божественнии, Иасоне и Сосипатре: спасайте верою чтущих вас.


29. Святых девяти мучеников Кизических. Преподобнаго Мемнона чудотворца.


Тропарь мучеником, глас 4


Мученицы Твои, Господи:


Кондак мучеником, глас 2


Подобен: Вышних ищя:


Твердый и всесветлый лик мученик девяти, трисолнечнаго Божества исповедницы, на судищи Тому начально взываху: кровь и душы наша с телесы, яко непорочную жертву приносим Тебе, Владыко, в лицех небесных Твоих сопричти яко Бог Милостивый.


30. {+} Святаго апостола Иакова Зеведеева, брата святаго Иоанна Богослова.


Святителя Никиты, епископа Новгородскаго. {+} Святителя Игнатия, епископа Кавказскаго и Черноморскаго.


Тропарь апостолу, глас 3


Апостол Христов был еси избранный, и Богослову возлюбленному брат единородный, всехвальне Иакове: поющым тя грехов оставление испроси и душам нашым велию милость.


Кондак, глас  2


Подобен: Вышних ищя:


Глас Божественный слышав призывающ тя, любовь отца презрел еси и притекл еси ко Христу, Иакове, с сродником твоим, славне, с нимже сподобился еси видети Господне Божественное Преображение.


Тропарь святителю Игнатию, глас 8


Православия поборниче, покаяния и молитвы делателю и учителю изрядный, архиереев богодухновенное украшение, монашествующих славо и похвало: писании твоими вся ны уцеломудрил еси. Цевнице духовная, Игнатие богомудре, моли Слова Христа Бога, Егоже носил еси в сердце своем, даровати нам прежде конца покаяние.


Кондак, глас 8


Подобен: Аще и во гроб:


Аще и совершал еси стезю жития земнаго, святителю Игнатие, обаче непрестанно зрел еси законы бытия вечнаго, сему поучая ученики словесы многими, имже последовати и нам, святче, помолися.











